
Се  асфалтира улицата „Александар Митев“ во селото 

Тркање 

 

Во тек е асфалтирањето на улицата „Александар Митев“ 

во селото Тркање.  

 

Улицата е долга 520 м, со ширина од 3,5 до 5 м. 

Градежните работи ги изведува фирмата „Коле транс“, 

како избран економски оператор. 

 

За асфалтирање на оваа улица се обезбедени 2.332.000 

денари од Буџетот на Општина Кочани. 

 

 

 

 
 

 

 

Хуманитарна акција и културнo-забавна програма по 

повод Денот на лицата со попреченост 

 

Со пригодна културно-забавна програма и хуманитарна 

акција, денеска, во Спортска сала, Општина Кочани го 

одбележа Меѓународниот ден на лицата со попреченост. 

Настанот го отвори градоначалникот на Општина Кочани 

Љупчо Папазов, кој истакна дека потребите за лицата со 

попреченост секогаш се во видикот на Општина Кочани и 

се проследени со настојувањата соодветно да се одговори 

на нив. 

 

– Токму  во тој контекст е и денешнава хуманитарна 

акција под  мотото „Без бариери“ со која сакаме да 

помогнеме СОУ „Гошо Викентиев“ да  добие решение за 

движење по скалишниот простор и за учениците со 

телесен инвалидитет – истакна градоначалникот Папазов. 

 

Музичката програма и спортските игри кои беа 

организирани во соработка со основните и средните 

училишта од Кочани имаа натреварувачки карактер и беа 



проследени со силно бодрење од многубројната публика. 

 

Во знак на благодарност за поддршката на децата со 

попреченост во текот на целата година, Општина Кочани 

му додели благодарница на ОУ „Никола Карев“, кое под 

мотото „Различноста е наша сила“ континуирано со група 

наставници по фискултура спроведува спортски вежби и 

други игровни активности со децата со попреченост. 

 

Донациите на парични средства се реализираа во 

соработка со Општинската организација на Црвен крст – 

Кочани. 

 

 
 

 
 

 

Доделени наградите од ликовниот конкурс на тема 

мултикултурализам 

 

Под мотото Заедно за подобра иднина, на тема 

Мултикултурализмот во нашата заедница, Општина 

Кочани и Цивил – Центар за слобода, реализираа конкурс 

за ликовни творби за учениците од основните училишта во 

Кочани. 

 

Со цел да се поттикнат учениците да размислуваат за 

културните, етничките и верските различности и да градат 

култура на почитување на различностите, на ликовниот 

конкурс учествуваа 22 ученички и ученици од четири 

основни училишта во Кочани, од кои дванаесетмина беа 

наградени.  

 

Наградите на најуспешните ликовни творци им ги врачи 

градоначалникот на Општина Кочани Љупчо Папазов, на 

одбележувањето на Меѓународниот ден на лицата со 

попреченост. Притоа Папазов истакна дека солидарноста, 

хуманоста и уметноста се одличен спој постојано да 

работиме на отстранување на бариерите – физичките и 

психичките, и да градиме заедница без пречки.  

 

Благодарност за соработката со Општина Кочани изразија 

претставниците на Цивил- Центар за слобода кои ги 

споделија пораките од организацијата и им доделија 

благодарници на сите учесници, на нивните наставници и 

на училиштата со кои соработуваа.  

 
 

 
 

 

 

 

Работилница за препознавање и превенција од родово 

базирано насилство меѓу децата 

 

Како дел од кампањата „16 дена активизам против родово 

базирано насилство“, Општина Кочани, преку заедничката 

програма на ЕУ и Советот на Европа – РОМАКТЕД фаза 

2, реализираше работилница на тема „Како да го 

препознаеме и да превенираме родово базираното 

насилство меѓу децата“. 

  



 

 
 

 
 

 

Во интерактивна комуникација со ученици од шесто до 

деветто одделение од ОУ „Раде Кратовче“, едукатор од UN 

Women разговараше за формите, мотивите и начините на 

препознавање на родово базирано и семејно насилство.  

 

Низ примери од секојдневниот живот учениците покажаа 

дека умеат да препознаат насилство што доведува до 

физичка, сексуална, психичка или економска повреда кај 

девојчињата и кај момчињата, како и насилство во 

семејството. 

 

Работилницата е реализирана во рамките на заедничката 

програма на ЕУ и Советот на Европа – РОМАКТЕД фаза 

2, во соработка со проектот „Зајакнување на активностите 

против трговија со луѓе во Северна Македонија“, кој се 

имплементира  преку програмата на Европската Унија и 

Советот на Европа „Хоризонтален инструмент за Западен 

Балкан и Турција“. 

 

Општина Кочани со оваа работилница настојува да ја 

подигне општествената свест и да поттикне размислување 

за индивидуалниот и колективниот придонес во борбата за 

спречување на  родово базираното насилство. 
 

 

 
 

 

 

Германската амбасада донираше техничка опрема за 

Доброволното противпожарно друштво – Кочани 

 

Во присуство на претставници од Амбасадата на Сојузна 

Република Германија и на Општина Кочани, 

Доброволното противпожарно друштво – Кочани прими 

техничка опрема за интервенции во случај на пожари, 

поплави, сообраќајни незгоди и други природни 

катастрофи.  

 

Со проектот финансиран од фондот Мали проекти на 

Германската амбасада, доброволните пожарникари добија 

интервентни чизми, мобилни станици за комуникација, 

моторни пили,  турбомлазници за вода и заштитни маски. 

  

Командирот на Доброволното противпожарно друштво, 

Златко Илијев изјави дека со овој проект е остварен уште 

еден приоритет на ДПД за оваа година – набавка на 

контејнери за собирање и селекција на цврст отпад, којшто 

потоа ќе се предава на овластен откупувач, со што освен 

еколошки резултати, ДПД ќе обезбедува и финансиски 

средства за своето функционирање. 

 

Доминик Куберлинг од Одделот за економија и економска 

соработка во Амбасадата на Германија, го поздрави 

хуманиот доброволен ангажман на членовите на ДПД – 

Кочани, не само во цивилната заштита туку и во 

животната средина и обуките на најмладите во различни 

области. Исто така го поздрави и вклучувањето на жените 



во доброволните противпожарни активности.   

 

На средбата со претставниците од Германската амбасада, 

секретарот на Општина Кочани Драган Ананиев изрази 

подготвеност за натамошна поддршка на Доброволното 

противпожарно друштво со соработка, партнерства и 

проекти што ќе придонесат за јакнење на надлежноста 

противпожарна заштита. 

 

 
 

 

 

 

Триесет студенти ќе користат стипендии од Општина 

Кочани во студиската 2023/24 година  

  

Вкупно 30 студенти што ги исполниле условите за 

добивање општинска стипендија пропишани во 

Правилникот за стипендирање, ќе бидат стипендисти на 

Општина Кочани за студиската 2023/24 г.  

 

Според Комисијата за доделување на студентските 

стипендии, на Конкурсот пристигнале 34 пријави. Од нив 

12 студенти добиле стипендија за постигнат висок успех 

во студирањето, 13 – според критериумите за социјално 

загрозени семејства и петмина студенти се од факултетите 

за медицински науки. 

  

Четворица од пријавените кандидати не ги исполниле 

условите да добијат стипендија поради некомплетна 

документација, затоа што повторувале година или не 

студираат на државен универзитет. 

 

Стипендиите со месечен износ од 3 илјади денари ќе се 

доделуваат за период од десет месеци за студиската 

2023/24 година. 

 

Одлуката и ранг-листата на општинските стипендисти се 

објавени на веб-страницата на Општина Кочани.  

 

 

 
 

 

 

Се реконструира дел од улицата „Стамен Манов“ во 

кочанското Ромско Маало 

 

Во тек е рехабилитација и реконструкција на 436 м од 

улицата „Стамен Манов“, на потегот од Зијата до 

Фабриката за вода – локална акција што Општина Кочани 

ја реализира според договорот со Институтот за 

истражување и анализа на политики „Ромалитико“. 

 

Досега е отстранет постоечкиот асфалт, демонтирани се 

старите рабници и теренот е тампониран. Се очекува 

фирмата „Стоименов“, како избран економски оператор, 

наскоро да го постави новиот асфалтен слој. 

 

Реконструкцијата на овој дел од улицата чини близу 5 

милиони денари. „Ромалитико“, со проектот „Заедно за 



просперитетна заедница“ поддржан од УСАИД, 

обезбедува 40 % од износот, Министерството за транспорт 

и врски, преку Декадата на Ромите – 1.174.000 денари, а 

остатокот се средства од Општина Кочани.  

 

Со цел да обезбеди подобра заштита од неконтролирано 

исфрлање отпад, на коловозот на „Стамен Манов“ кон 

Фабриката за вода, Општина Кочани ќе постави банкини. 

 

 

 
 

 

 

Обука на жени претприемачи за зелено и енергетски 

ефикасно производство  

 

На темата Цели за одржлив развој и циркуларна 

економија, Програмата за развој на Обединетите нации во 

соработка со Националната платформа за женско 

претприемништво одржа работилница во Кочани за 

градење на капацитетите на жените претприемачки. 

Дваесетина жени од различни сектори од Кочани, Виница 

и Зрновци имаа можност да се запознаат со начините како 

целите за одржлив развој можат да помогнат во развој на 

бизнисите и приватниот сектор, особено водени од 

претприемачки.  

 

Изминатите три месеци УНДП работеше на анализа за 

утврдување на пречките, системските недостатоци и 

проблемите со кои се среќаваат жените претприемачки 

при формирањето на нивните компании и развојот на 

нивниот бизнис, посебно во делот на зеленото и 

енергетски ефикасното производство. Врз основа на 

наодите од оваа анализа е развиена програма за градење на 

капацитетите на жените претприемачки.  

 

Целта на оваа обука е да ја подигне свеста кај 

претприемачките за значењето на животната средина и 

техниките на производство и водење бизнис што можат да 

дадат придонес на тој план.  

 

Обуката е реализирана со поддршка од Општина Кочани. 

 

 

 

 

 
 

 

Делегација од Општина Кочани во посета на Кастроп-

Рауксел: размена на искуства и практики за развој на 

капацитетите на локалнaта соработка 

 

Од 4 до 6 декември, делегација од Општина Кочани и КЈП 

„Водовод“ учествуваше во проектот за локална размена 

помеѓу Германија и Македонија, кој се спроведува од 

Сервисната агенција – општини во еден свет, како 

организациска членка на Engagement Global. 

 

Посетата претставуваше стручна размена на искуства и 

практики за развој и зајакнување на капацитетите на 

локалнaта соработка во постигнувањето на глобалните 

цели за одржлив развој од Агендата 2030 на Обединетите 



 

нации и на политиките од Зелената агенда на ЕУ за 

Западен Балкан. 

 

Делегацијата од Општина Кочани го  посети градот 

Кастроп-Рауксел во германската покраина Северна Рајна-

Вестфалија, каде се запозна со функционирањето на 

комуналното претпријатие и со начинот на 

спроведувањето на процесите за управување со 

комуналните услуги, како и со неколку економски 

субјекти од областа на менаџментот на води. 

 

Целта на овој проект е со професионалните размени и 

соработката меѓу општините да  придонесе кон засилување 

на локалната демократија во двете земји. Проектот е 

финансиран од Стопанската влада на Северна Рајна-

Вестфалија и Сојузното министерство за економска 

соработка и развој. 

 

 

 
 

 
 

 

 

 

 

 

 

 

 

 

Конституиран Локалниот совет за превенција во 

Општина Кочани 

 

По одлука на Советот на Општина Кочани, денеска е 

конституиран Локалниот совет за превенција во Општина 

Кочани. 

 

Целта на Локалниот совет за превенција е формирање 

заеднички препораки за подобрување на јавната 

безбедност на подрачјето на Кочани, како и градење 

доверба и партнерски односи во превенирањето на 

појавите што влијаат на јавната безбедност и безбедноста 

на сообраќајот на патиштата. 

 

Градоначалникот на Општина Кочани Љупчо Папазов во 

своето обраќање пред присутните ја потенцираше 

важноста на ова тело и потребата да работи на 

препознавање на ризиците и превентивно дејствување.  

 

Телото коешто брои четириесетина членови, ќе 

функционира по потреба, превентивно, со мали работни 

групи: за превенција од малолетничко престапништво; 

заштита на животната средина; за безбедност во 

сообраќајот; безбедност од пожари и елементарни 

непогоди; за превенција од криминал, заштита на животот 

и имотот на граѓаните... 

 

На конститутивната седница, членови на телото издвоија 

дел од приоритетите на кои треба итно да се дејствува 

заради подобрување на општата состојба на локалниот 

јавен ред и мир, а изнесоа и предлози за пофункционално и 

поефикасно работење на ова тело.  

 



 

 
 

 
 

 

 

Стипендистите на Општина Кочани за 2023/24 година 

ги потпишаа договорите за користење на стипендиите 

   

Студентите што ги исполнија условите за добивање 

општинска стипендија за студиската 2023/24 г., ги 

потпишаа договорите за користење на стипендијата. 

 

На настанот организиран од Одделението за јавни 

дејности, ги поздрави градоначалникот на Општина 

Кочани Љупчо Папазов, кој им посака успех во 

студирањето и ја изрази подготвеноста на Општината за 

натамошна поддршка во образованието на младите кадри. 

  

Годинава, Комисијата за доделување на студентските 

стипендии, од пристигнатите 34 пријави, одобри триесет 

општински стипендии. Дванаесетмина студенти добија 

стипендија за постигнат висок успех во студирањето, 13 ќе 

користат стипендија според критериумите за социјално 

загрозени семејства и петмина студенти се од факултетите 

за медицински науки. Четворица од пријавените кандидати 

не ги исполнија условите за стипендија поради 

некомплетна документација, затоа што повторувале година 

или затоа што не студираат на државен универзитет. 

Стипендиите со месечен износ од три илјади денари ќе се 

доделуваат за период од десет месеци за студиската 

2023/24 година. 

 

 

   
 

 

 

 

Општина Кочани организира дочек на Новата 2024 

година со Андријана Јаневска и Бојана Скендеровски 

 

Во пресрет на новогодишните и божиќните празници, и 

оваа година кочанскиот Градски парк ќе биде местото каде 

нашите сограѓани и сите посетители ќе имаат можност да 

уживаат во новогодишниот амбиент. 

 

Покрај секојдневните музички настапи и Божиќниот базар, 

ќе биде организиран и дочек на Новата 2024 година со 

естрадните музички ѕвезди Бојана Скендеровски и 

Андријана Јаневска. 

 

Празничната културно-забавна програма што ја 

организира Општина Кочани, го вклучува настапот и на 

ОМУ „Ристо Јуруков“. 

 

Во СОУ „Гошо Викентиев“ – отворен центар за 

обука за PLC-програмирање 

Средното техничко училиште „Гошо Викентиев“ го 

отвори новиот тренинг-центар за PLC-програмирање, 

како заедничка иницијатива на училиштето, 

„Амфенол технолоџи Македонија“ и Активностите на 



 

 

УСАИД – Партнерства за економски раст и Млади 

кои активно создаваат можности. 

 

Центарот за обуки e опремен со најсовремените PLC-

уреди, најразлични видови сензори и целосна релејна 

и пневматска опрема, а професори од училиштето и 

вработени од компанијата учествуваа на обука за 

користење на опремата. Вкупната инвестиција 

изнесува 40 илјади американски долари, а СОУ 

„Гошо Викентиев“ учествува со реновирање и 

подготовка на училницата и обезбедување на 

компјутерската опрема. Воспоставена е и нова 

електрична и пневматска инсталација и маси кои 

создаваат реален работен простор. PLC-уредите се 

базирани на микропроцесори кои се користат за 

автоматизација на скоро сите современи машини во 

индустријата. 

 

На свеченоста по повод отворањето на Тренинг-

центарот, се обратија директорот на СОУ „Гошо 

Викентиев“ Владо Симеонов, директорот на „АТМ“ 

Сашко Наков и директорот на канцеларијата на 

УСАИД за економски развој Кристофер Доџ, кои ги 

истакнаа придобивките од оваа инвестиција. Таа на 

учениците ќе им овозможи да стекнат знаења и 

вештини од областа на PLC-програмирањето, а по 

завршувањето на образованието ќе биде можност за 

вработување во приватниот сектор. Од друга страна, 

приватниот сектор ќе добие веќе обучена, 

висококвалификувана, дефицитарна работна сила. 

 

Центарот за обука за PLC-програмирање претставува 

продолжување на долгогодишната соработка помеѓу 

УСАИД, приватниот сектор и образовните 

институции во насока на развој на работната сила и 

растот на продуктивноста на компаниите. 

 

 



   

   

 

 

Борачкиот клуб „Спартак“ од Кочани на средба со 

градоначалникот Папазов ги претстави резултатите во 

2023 година 

 

Градоначалникот на Општина Кочани Љупчо Папазов 

денеска оствари средба со претставници на Борачкиот 

клуб „Спартак“ од Кочани. 

 

Активни борачи од различни генерации на „Спартак“ и 

членови на клупското раководство на средбата со 

градоначалникот ги претставија активностите, резултатите 

и освоените награди и признанија во годинава што 

изминува.  

 

Борачкиот клуб „Спартак“ му се заблагодари на 

градоначалникот Папазов, истакнувајќи го значењето на 

поддршката што ја дава Општина Кочани во спортските 

успеси на борачите. 

 

 

 
 

 
 

 

 

Заврши асфалтирањето на улицата „Стамен Манов“ во 

Кочани 

 

Заврши асфалтирањето на 436 м од улицата „Стамен 

Манов“, на потегот од Зијата до Фабриката за вода – 

локална акција што Општина Кочани ја реализира според 

договорот со Институтот за истражување и анализа на 

политики „Ромалитико“. Со рехабилитацијата, овој дел од 

сообраќајницата сега е со ширина од 5 до 7 м. 

 

Рехабилитацијата и реконструкцијата на „Стамен Манов“ 

чини близу 5 милиони денари. „Ромалитико“, со проектот 

„Заедно за просперитетна заедница“ поддржан од УСАИД, 

обезбеди 40 % од износот, Министерството за транспорт и 

врски, преку Декадата на Ромите – 1.174.000 денари, а 

остатокот се средства од Општина Кочани.  

 

Со цел да обезбеди подобра заштита од неконтролирано 

исфрлање отпад, на коловозот на „Стамен Манов“ кон 

Фабриката за вода, Општина Кочани ќе постави банкини. 

 

 

 
 

 

 

 

 

Општина Кочани отуѓува осум парцели државно 

градежно земјиште 

  

Општина Кочани ја распиша 38. објава за отуѓување 

градежно земјиште во државна сопственост, со која се 

ставени на продажба осум градежни парцели, сите со 

намена индивидуално домување. 

 

Четири од парцелите се наоѓаат на улицата „Февруарски 

поход“, а по две се на улиците „Митко Тодоров“ и 

„Пиринска“. Површините се движат од 178 до 325 м2.  

 

Рокот за пријавување за учество во електронското јавно 



наддавање е до 15 јануари 2024 г., а јавното наддавање ќе 

се одржи на 17 јануари. 

  

Почетната цена за сите градежни парцели е 61 денар за 

метар квадратен. 

 

Целосната објава за продажба на градежно земјиште во 

државна сопственост е поставена на огласната табла во 

дворот на општинската зграда и е објавена на веб-

страницата на Општина Кочани, www.kocani.gov.mk. 
 

 

 
 

 

 

Почна претпразничната кампања „Вози безбедно – 

патувај одговорно“ 

 

Општинскиот совет за безбедност во сообраќајот на 

патиштата, во соработка со ОВР Кочани и учениците од 

СОУ „Гошо Викентиев“, под мотото ,,Вози одговорно, 

патувај безбедно“, ја започна новогодишната кампања за 

среќна и безбедна 2024 година.  

 

Учениците од сообраќајната струка, заедно со полициски 

службеници од Одделението за внатрешни работи – 

Кочани, делеа летоци со едукативна содржина, како 

потсетување на возачите за важноста на почитувањето на 

правилата и прописите во сообраќајот за време на 

претстојните новогодишни празници. Посебен акцент 

беше ставен на пораката: „Ако пиеш не вози, ако возиш не 

пиј алкохол“.  

 

Целта на оваа кампања е да се апелира за одговорно 

учество во сообраќајот и внимателно возење за време на 

новогодишните празници, за поголема сообраќајна 

култура, почитување на сите учесници во сообраќајот и 

издигнување на безбедноста на сообраќајот на уште 

повисоко ниво за среќна и безбедна 2024 година. 

 



 

 
 

 

 

Фудбалскиот репрезентативец Јован Манев – гостин на 

ОУ „Никола Карев“ – Кочани 

  

Во пресрет на новогодишните празници, ОУ „Никола 

Карев“ – Кочани организираше спортско-музички настан 

на кој гостуваше поранешниот ученик, сегашен фудбалски 

репрезентативец Јован Манев. 

 

Присуството на фудбалерот Манев предизвика голем 

интерес во јавноста, која ја наполни Спортската сала 

„Никола Карев“, па учениците и публиката имаа можност 

да поминат пријатна дружба со Манев, кој, како што 

истакнаа организаторите, секогаш дава поддршка за 

училиштето во кое учел и самиот. 

 

Настанот и средбата со репрезентативецот со кочанско 

потекло има за цел да ја поттикне младата популација на 

спортски и рекреативни активности. Со овој пример 

училиштето покажува дека не ги заборава претходните 

ученици и покажува дека сегашните и идните ученици 

секогаш ќе имаат голема поддршка од ОУ „Никола Карев“. 

 

Градоначалникот на Општина Кочани Љупчо Папазов, кој 

беше претседател на ФК „Кочани“ додека Јован Манев 

настапуваше во младинските категории на клубот, ги 

истакна важноста и потребата од континуираните 

вложувања во спортот, за кои секогаш е потребно време за 

да дојдат до израз.    

 

 

 
 

 

 

Годишно обраќање на градоначалникот на Општина 

Кочани Љупчо Папазов 

 

На последната седница на Советот на Општина Кочани во 

тековнава година, градоначалникот Љупчо Папазов имаше 

годишно обраќање, во кое ги сумираше резултатите од 

сработеното. 

 

Притоа тој истакна дека во 2023 година се вложија над 45 

милиони денари во патната и комуналната 

инфраструктура; континуирано се работеше на 

комуналното уредување; реализирани се или се во тек 

проекти за енергетска ефикасност, како што е 

инсталацијата на две фотоволтаични централи на кровот 

на Пречистителната станица во с. Мојанци, а со проектот 

од Центарот за меѓународна соработка и развој на 

Република Словенија, следува поставување водомери на 

350 социјално ранливи семејства. Во делот на културата, 

се санира архитектурата и партерното уредување на 

Споменикот на слободата, како дел од проектот за 

конзервација и реставрација на најголемиот мозаичен 

монумент на Балканот, а беше истакната и поддршката на 

ранливите категории и на граѓанските организации.  

 



Од проектите што следуваат, Папазов ги најави 

реконструкцијата на Кејската улица во Оризари, на „Гоце 

Делчев“ и „Борис Трајковски“ во Кочани;  рехабилитација 

на дел од улиците „Киро Кикенски“, „Тодосија Паунов“, 

улицата „7“ на Пониква, како и конечното ставање во 

функција на Планинарскиот дом. 

– Следи реализација на проект со поставување нова урбана 

опрема за кружните текови, со што ќе се подобри 

безбедноста и квалитетот на сообраќајот. Очекуваме, во 

2024 година да бидат донесени неколку детални 

урбанистички планови, што ќе претставува извор на 

буџетски приходи, а со тоа и основа за натамошен развој 

на урбаниот дел на Кочани. Значаен исчекор ќе 

претставува и донесувањето на процедурата за инсталација 

и добивање одобрение за отуѓување парцели за изградба 

на фотоволтаици – рече градоначалникот. 

На крајот на обраќањето, градоначалникот упати 

благодарност до членовите на Советот кои со својата 

искрена поддршка овозможиле реализација на проекти и 

помогнале во креирањето на развојот на Кочани. На сите 

граѓани им ја честита Новата 2024 година и им посака 

добро здравје, мир, спокој и успех. 

 

 

 
 

 

 

Традиционален новогодишен концерт на ФА „Љупчо 

Сантов“ од Оризари 

 

Во пресрет на новогодишните празници, Фолклорниот 

ансамбл „Љупчо Сантов“ од Оризари, по 22. пат, во Домот 

на културата во Оризари го одржа традиционалниот 

новогодишен концерт. 

 

На концертот без презентирани кореографии од изворниот 

и уметничкиот фолклор, а настапија и младите 

талентирани музичари од ансамблот. 

 

Во 2023 година Фолклорниот ансамбл „Љупчо Сантов“ од 

Оризари имаше 36 учества и 77 настапи на фестивали, 

манифестации, емисии и работилници во Македонија и во 

странство. 

Покрај добиените благодарници, дипломи и пофалници за 

учество на фестивали, Фолклорниот ансамбл од Оризари, 

освои и награди на фестивалите што имаат 

натпреварувачки карактер. 

 

 

    
 

 

Благодарност од Општина Кочани за општествената 

одговорност на кочанските компании 
 

На крајот на 2023 година, кочанските основни училишта 

во соработка со приватниот сектор и поединци, подарија 

новогодишни пакетчиња  на ученици од одделенска 

настава. Пакетчиња добија и децата згрижени во Детската 

градинка „Павлина Велјанова“. 

 



     

Претпријатијата што го поддржаа доделувањето на 

новогодишните пакетчиња, им ја честитаат Новата година 

на најмладите и им посакуваат сè најубаво во неа. 

 

Општина Кочани им благодари на сите компании и 

поединци кои по повод новогодишните и божиќните 

празници ја покажаа својата општествена одговорност кон 

нашите најмлади сограѓани.   

 

 

Општина Кочани 

ул. „Раде Кратовче“ бр. 1 

2300 Кочани 

 033 274 001 

www.kocani.gov.mk  

info@kocani.gov.mk   

